
Construcziun auta en Grischun sut squitsch
Damain incumbensas che l’onn passà 

� (anr/fa) Il dumber d’incumbensas
per l’industria principala da cons
trucziun s’ha reducì durant l’emprim
semester 2015 en cumparegliaziun
cun l’on precedent per 6,9 per
tschient. Surtut la sparta construc
ziun auta è pertutgada. Ils temps cun
tinuan ad esser malsegirs per ils im
pressaris: Sco che la Societad grischu
na dals impressaris constructurs
(SGIC) communitgescha s’ha puspè
reducida la lavur per las firmas grischu
nas. Il volumen total da las incumben
sas entradas durant l’emprim semester
2015 importa 482,1 milliuns francs.
«Quai signifitga 6,9 pertschient da
main incumbensas che l’onn avant», di
Andreas Felix che maina la gestiun da la
SGIC, «en cumparegliaziun cun ils
onns precedents è quai la cifra la pli
bassa dapi l’onn 2008.»

«Consequenzas da l’iniziativa 
da las segundas abitaziuns» 

La construcziun d’abitaziuns s’ha redu
cida per 25,1 pertschient e l’ulteriura
construcziun auta per 13,4 pertschient.
«Tar la construcziun d’abitaziuns vesan
ins cleramain las consequenzas da l’in
iziativa per limitar la construcziun da
segundas abitaziuns», di Felix, «ma er
en l’ulteriura construcziun auta, tar la
planisaziun d’edifizis industrials, vegn
la malsegirezza davart il svilup econo
mic futur probablamain ad influenzar
la prontadad d’investir.» In indizi per

l’effect da l’iniziativa menziunada è te
nor el ch’i vegnia baingea cuntinuà a
construir abitaziuns en la Val dal Rain
grischuna. «En las autras valladas den
tant constateschan ins ina diminuziun
dals projects per novas abitaziuns.» Al
legraivel è, sco che Felix menziuna,
unicamain il sectur da la construcziun

bassa. Qua han ins registrà in augment
da 3,7 perschient dapli incumbensas.

«Effect cuntinua 
probablamain a sa far valair»

Il volumen da construcziun realisà du
rant l’emprim semester da quest onn
munta a 355,1 milliuns francs. Quest

import correspunda pli u main al volu
men da l’onn precedent, numnada
main 354,5 milliuns francs. «Quai pon
ins engraziar a la blera lavur en il sec
tur da la construcziun bassa, qua han
ins registrà in volumen da 179,1 mil
liuns francs. Quai correspunda ad in
augment dad 11,4 pertschient», con

statescha il manader da gestiun da la
SGIC. Pussibilità quest augment dal
volumen han surtut ils gronds projects,
il sviament Silvaplauna ed il tunnel da
l’Alvra. Tar la construcziun d’abita
ziuns cun 133,5 milliuns francs (–4,5
pertschient) e l’ulteriura construcziun
auta cun 42,5 milliuns francs (–21,3
pertschient) han influenzà las pli pau
cas incumbensas l’activitad da con
strucziun gia durant l’emprim semester
da l’onn. «Quest effect vegn probabla
main a sa far valair era durant il segund
semester da quest onn», tema Andreas
Felix.

La construcziun d’abitaziuns s’ha diminuida quest onn en Grischun. MAD

Daplirs emploiads 
svizzers 

L’industria principala da construc
ziun dal Grischun ha en cumpareglia
ziun cun l’onn precedent damain 
emploiads: A la fin da zercladur 2015 
eran engaschadas totalmain 4937 
persunas. Da quellas eran 1699 Sviz
zers (+5,9 pertschient), 1018 persu
nas cun permissiun da dimora curta 
(+0,5 perschient) e 2200 ulteriurs es
ters (–4,5 pertschient). En cumpare
gliaziun cun l’onn 2014 (4942 em
ploiads) correspunda quai ad ina di
minuziun dal dumber d’emploiads da 
0,1 pertschient.

